
Inngangur 
[bookmark: _GoBack]Þessi greinargerð fylgir með námskeiðslýsingu sem ég sendi inn á myndbandi, til kynningar. (myndbandið er frá 9. mars 2015).  Námskeiðið sem fjallað er um, kenni ég á vorönn 2015. Námskeiðið sem lýst er, er íslenskunámskeið í fjarnámi fyrir fólk af erlendum uppruna.  Námskeiðið er starfstengt.  Farið er yfir undirbúning námskeiðs af þessum toga, samstarfsaðila, framkvæmd og mat.  Þetta námskeið, þ.e. fræðilegar forsendur þess og skipulag, er til umfjöllunar í lokaverkefni áfangans.  
Grunnundirbúningur og forsendur
Námskeiðið er haldið af Símenntunarmiðstöð.  Forsenda þess að hægt sé að halda námskeið af þessum toga þar,  er að fjármagn fáist úr námskeiðssjóði.  Þar sem þetta námskeið er utan þess sem ramma sem viðurkenndur er af Menntamálaráðuneytinu, varðandi námskeið í íslensku, þá þarf að sækja fjármuni annað en í hefðbundinn námskeiðssjóð.  Það sem veldur því að námskeiðið er utan forsendna hefðbundins námskeiðssjóðs, er að samkvæmt úthlutunarreglum skal íslenska fyrir fólk af erlendum uppruna kennd í staðnámi en ekki fjarnámi. 
Áður en sótt er um í námskeiðsstjóð þarf að skilgreina hver tilgangur námskeiðsins er, það er að segja, af hverju er mikilvægt að halda þetta námskeið.  Finna þarf samstarfsaðila og skilgreina þarf samstarfsgrunn formlega, með skýrslu.  Samstarfsgrunnur er til dæmis hluti erlendra starfsmanna af heildarstarfsmannafjölda fyrirtækisins og hve margir þeirra hafa áhuga á að vera þátttakendur í námskeiði.  Hluti af samstarfsgrunni er að skilgreina hverjar eru fræðsluþarfir starfsmanna út frá starfsemi fyrirtækisins, þ.e. hvaða gildi hefur það fyrir starfsemi fyrirtækisins og starfsanda ef starfsmenn fá tækifæri til að tileinka sér betri færni í íslensku.  
Forsenda námskeiðs er líka að það ráðist til starfa kennari sem treystir sér í nýsköpun á þessu sviði kennslu og er sveigjanlegur þegar kemur að skipulagi, því samstarfsfyrirtækið þarf að fá að hafa mikið um það að segja hvaða orðaforði og hvaða kennslufyrirkomulag er valið.  
Umsjón og samstarf
Símenntunarmiðstöð myndi halda námskeiðið, halda utan um fjármögnun þess, skipulagningu, framkvæmd og úrvinnslu.  Sem samstarfsaðilar koma til greina öll fyrirtæki, á starfssvæði símenntunarmiðstöðvar, þar sem fjöldi erlendra starfsmanna er fleiri en 10, því 10 nemendur er skilgreint sem grunnfjöldi á námskeið.   Samstarfsaðilar gætu líka verið nokkur smærri fyrirtæki sem hafa færri starfsmenn, en starfa í sama geira, eða á svipuðu sviði.  Svipað svið getur t.d. verið að öll starfi í fiskvinnslu eða þjónustu.  Til þjónustufyrirtækja teljast t.d. hótel, veitingastaðir og verslanir.   Rökstuðningur þess að mikilvægt er að samstarfsfyrirtækið sé eitt eða nokkur á sama sviði er að verið er að vinna með almennan grunnorðaforða, og einnig sérhæfðan orðaforða sem nýtist á vinnustað. 

Inntak námskeiðs 
Inntak námskeiðsins er kennsla grunnorðaforða í íslensku.  Það er miðað við ákveðinn grunnorðaforða í hverju þyngdarstigi íslenskunámskeiða (skv. námskrá útgefinni af Menntamálaráðuneytinu) og því getur sama námsskipulag átt við um byrjendanámskeið og námskeið fyrir þá sem eru lengra komnir.  Inntakið er líka sá sértæki orðaforði sem er á þeim vinnustað sem unnið er með.  Unnið er út frá því að nemendur nái að tileinka sér sértækan orðaforða í samhengi, til að þeir skilji t.a.m. betur fyrirmæli og hvað er í gangi í vinnuferli fyrirtækisins hverju sinni.  Farið er sérstaklega yfir hverjir vinnuferlar fyrirtækisins eru og sá orðaforði sem þeim fylgir. Farið er markvisst yfir atriði sem tengjast því að vera starfsmaður, .t.d. starfsanda, vinnuvernd og samskipti.  Hvaða þættir eru fyrirferðamestir í kennsluefninu, ákveða fyrirtækið/fyrirtækin og kennari í samvinnu.   Varðandi það að njóta vinnunnar þá þarf að taka tillit til þess hvað yfirmenn eða starfsmannastjóri fyrirtækis telur mikilvægast í því samhengi.  Það getur t.a.m. falist í aðstoð og hvatningu við að taka þátt í ýmsum viðburðum sem fyrirtækið býður upp á fyrir starfsmenn og/eða því að innleidd sé stefna fyrir alla starfmenn fyrirtækisins, jákvæð stefna sem virkjar það góða og uppbyggilega í hverjum starfsmanni og samstarfi þeirra.  Þarna getur t.d.  FISKURINN (e. fish philosophy) komið sterkur inn.   FISKURINN er mjög hentugur vegna þess að grunnefnið er til á mörgum tungumálum.

Tæknilegur búnaður 
Það er mjög mikilvægt, og í raun forsenda fjarnáms, að nemendur hafi aðgang að tölvu eða ipad, með innbyggðum hátalara.  Það er ekki skilyrði að míkrofónn vikri, en betra.  Að hafa Facebook síður fyrir hópinn eykur möguleika á virkari samskiptum, því líklegt má telja að nemendur skrái sig mun oftar inn á Facebook en námsvefinn.  Virkt netfang er skilyrði fyrir því að geta skráð sig inn á námsvefinn.  Myndavél einfaldar mjög vinnuna við að skila verkefnum til kennara, sérstaklega ef það eru verkefni úr námsbókinni.  Nemandi getur einfaldlega tekið mynd af verkefninu og sent, í stað þess að slá það allt inn í tölvu, eða skanna inn.  Vefmyndavélina þarf ekki nota, það mál líka notast eingöngu við hljóðið þegar spjallað er á Skype.  Þar sem netsamband er hægt eða takmarkað, þá er betra að sleppa myndinni.  Hún verður hvort eð er það hæg að hún fylgir ekki talinu. 

Væntanlegur ávinningur
Námskeiðið er haldið til að ná fram þeim ávinningi að  efla færni starfsfólks samstarfsfyrirtækis/fyrirtækja í íslensku, með það að markmiði að íslenskan verði það tungumál sem þeir tala og/eða skilja á vinnustað.  Tilgreint er og/eða vegna þess að skilningur kemur mun fyrr en tjáning á nýju tungumáli.  Að námskeiði loknu ættu nemendur að hafa náð þeim námsmarkmiðum sem tilgreind eru í námskrá, en auk þess að hafa vald á sértækum orðaforða sem nýtist á vinnustað og eiga auðveldara með samskipti við yfirmenn og samstarfsfólk.  Geta skilið starfstengd fyrirmæli og geta komið á framfæri athugasemdum varðandi starfið, samstarfið og líðan sína á vinnustað. 
Námsvefur, námsgögn og staðlotur
Kennslan fer fram í gegnum námsvefinn moodle.   Notaðar eru sömu námsbækur og í staðnámi, auk viðbótarefnis.  Staðlotur fara fram á vinnustað, ef þess er kostur, og þá á vinnutíma eða strax að vinnutíma loknum.  Það er mjög mikilvægt til að þátttaka verði sem mest.  Best er ef vinnustaður ákveður að starfsmenn séu á launum í staðlotum.   
Mismunandi skipulag staðlotna fer eftir því hve langt nemendur eru komnir í sínu námi.  Fyrir byrjendur er best að staðlota sé stuttur tími einu sinni í viku, en fyrir lengra komna að staðlota sé á tveggja til þriggja vikna fresti, þá lengri og virk samskipti séu á netinu þess á milli.  Samskipti á netinu væru helst á Facebook og Skype.  

Markhópar
Markhópar námskeiðs af þessum toga eru:  
a) fyrirtæki sem hafa 10+ starfsmenn af erlendum uppruna sem hafa ekki náð nægilega góðum tökum á íslensku.
b) Fyrirtæki á sama svæði sem hafa >10 starfsmenn af erlendum uppruna sem hafa ekki náð nægilega góðum tökum á íslensku.
c) Fyrirtæki þar sem starfa starfsmenn af erlendum uppruna, en fjarlægð frá námskeiðsstað gerir þeim ekki kleift að sækja námskeið. 
d) Útlendingar sem stefna á að starfa á Íslandi og vilja ná grunnorðaforða í tungumálinu og sérhæfðum orðaforða þess starfs sem þeir stefna að. 

Kostnaður og tekjur
Laun kennara eru stærsti útgjaldaliðurinn.  Þar væri bæði greitt fyrir framkvæmd kennslu og undirbúning.  Algengt er að kennarar á námskeiðum séu ráðnir sem verktakar.  Venja er að greiða þeim fyrir akstur ef þeir búa í 10+ km fjarlægð frá kennslustað. 
Námsgögnin geta kostað mismunandi mikið.  Algengt verð á námsbók er um það bil 4500 kr.  Því til viðbótar er fjölritun viðbótarnámsefnis, kostnaður við námsgögn til að nota í staðlotum, t.a.m. ritföng, pappír, plöstun og spil.   
Aðgangur að námsvefnum kostar og auk þess þarf að auglýsa námskeiðið.  Þarna má líka reikna með kostanaði við tölvur og skjávarpa.  Venjan er að Símenntunarmiðstöðvar eigi þessi tæki en leiga/notkun reiknast þá sem námskeiðskostnaður.  Kostnaður við húsnæði bætist við, nema staðlotur séu alfarið haldnar á vinnustað.  
Þær tekjur sem koma inn eru helst námskeiðsgjald og styrkur úr námskeiðssjóði.   Ef einstaklingar greiða námskeiðsgjaldið sjálfir þá geta þeir sótt um endurgreiðslu til síns stéttarfélags.  

Lokaorð
Undirbúningur og framkvæmd námskeiðs er mun markvissari ef kennari hefur öflugan gátlista/líkan til að fara eftir og kennslan, ásamt námsgögnum sem notuð eru, er skipulögð út frá kenningum um nám fullorðinna.  Þessi netta yfirferð er undanfari lokaverkefnis.  Í því má finna umfjöllun um líkan og kenningar sem að gagni geta komið við undirbúning, framkvæmd og úrvinnslu.  

